
sþ. 34. Tillaga til þingsályktunar [34. mál]
um hafsbotnsréttindi Íslands á Reykjaneshrygg.

Flm.: Pétur Sigurðsson, Eyjólfur Konráð Jónsson.

Alþingi ályktar að fela ríkisstjórninni að gera nú þegar ráðstafanir til að tryggja form-
lega þau ótvíræðu réttindi til hafsbotnsins á Reykjaneshrygg og út frá hlíðum hans sem
Ísland á tilkall til samkvæmt 76. grein Hafréttarsáttmála Sameinuðu þjóðanna.

Greinargerð.
Hafréttarsáttmáli S. þ. veitir Íslendingum réttindi yfir hafsbotninum á Reykjaneshrygg

og auðæfum hans, allt út í 350 mílur frá grunnlínum. Samkvæmt 76. grein sáttmálans verða
strandríkin þó að gera reka að því að tryggja sér þau réttindi sem sáttmálinn heimilar þeim.
Ókunnugt er um að íslensk stjórnvöld hafi fram að þessu hafist handa í þessu efni, þótt
strandríki víða um heim vinni nú að því að tryggja sér réttindi yfir hafsbotninum utan 200
mílna efnahagslögsögunnar.

Hafsbotnsréttindin taka til allra auðæfa, sem í jarðlögum botnsins finnast, svo og allra
lífvera, sem ekki hreyfa sig án snertingar við botninn. Þannig á jarðhiti á Reykjaneshrygg að
tilheyra Íslandi, svo og hugsanlegir málmar sem m. a. geta myndast við neðansjávarumbrot
og samþjöppun við mikinn hita. Þar að auki er líklegt að þar sé að finna skel- og krabbadýr
sem eftir skilgreiningu Hafréttarsáttmálans tilheyra botninum.

En jafnvel þótt ekki sé vissa fyrir því, að þessi verðmæti verði nýtanleg í náinni framtíð,
ber að tryggja Íslandi yfirráðin, þótt ekki væri til annars en að hindra "jarðrask" annarra og
eyðileggingu hafsvæða. Þar að auki er ljóst að yfirráðaréttur yfir botninum eykur áhrifin á
stjórnun fiskveiða yfir honum bæði beint og óbeint þegar í stað, og þróunin á síðan vafalaust
eftir að verða sú, að áhrif þessi aukist.

Þegar fregnir berast af gegndarlausri rányrkju Rússa á karfamiðunum á Reykjanes-
hrygg, sem aðeins linnti örskamman tíma á meðan þeir voru að smeygja á okkur hnappheld-
unni með efnahagssamningnum, ætti hverjum og einum að vera ljóst hve þýðingarmikið það
er fyrir okkur í bráð og lengd að styrkja yfirráð okkar á þessu víðáttumikla hafsvæði.


